
Ensiklopedik zəka sahibi olan Azərbaycan alimi

Yaradıcı insan başqalarından 
intellekti, dünyagörüşü, duyğu və 
düşüncələri ilə seçilir. Sovet dövrünün 
uşaqlarına xas olan gələcəyə nikbin 
baxışı, təmizliyi, zəhmətsevərliyi 
akademik Urxan Ələkbərovu illərin o 
tayından bizlərə əmanət gətirmişdir. 
Professor Sir Françiz Qalton iste-
dadın irsi bir xüsusiyyət olduğunu 
vurğulamışdır. Bəli, Urxan müəllimin 
AMEA-nın müxbir üzvü Kazım 
Ələkbərov kimi görkəmli torpaqşü-
nas-eroziyaşünas alimin ailəsində 
tərbiyə alması bir çox məqamları 
şərtləndirmişdir. Akademik Urxan 
müəllimin Kazım Ələkbərov kimi 
müdrik, duyğulu, cəfakeş, tələbkar 
valideyni olmuşdur. Kazım Ələkbərov 
Azərbaycanın torpaq örtüyünü tədqiq 
edərək, Böyük Qafqaz, Kiçik Qaf-
qaz və Lənkəran-Astara zonasında 
gedən eroziya proseslərini dərindən 
öyrənmək məqsədilə ərazidəki bütün 
dağ torpaqlarında minlərlə torpaq 
kəsimi edərək, eroziya proseslərinin 
ekologiya ünsürləri ilə sıx əlaqəsini 
elmi dəlillərlə sübut etmişdir. 

Azərbaycanda ölkə torpaqları-
nın eroziya xəritəsi ilk dəfə məhz 
Kazım Ələkbərovun gərgin əməyi 
nəticəsində ərsəyə gəlmişdir. Bu 
dəyərli kartoqrafiya materialları gənc 
nəsillər üçün böyük rol oynayır. Bu 
gözəl ziyalı ocağın – əzəmətli çinarın 
pöhrəsi olan Urxan müəllimi sonralar 
dünyanın hər yerindən görəcəkdilər.

Həyatın mənasını, dəyərini 
və əhəmiyyətini dərindən dərk 
edən görkəmli alim, bacarıqlı elm 
təşkilatçısı, təcrübəli pedaqoq, ictimai 
xadim, akademik Urxan Ələkbərov 
elmi-təşkilati işə böyük məsuliyyətlə 
yanaşaraq, ömrünü elmin və elmi 
düşüncənin inkişafına həsr etmişdir.

Akademik Urxan Ələkbərov böyük 
fədakarlıqla çalışaraq Azərbaycan 
Dövlət Universitetinin biologiya 
fakültəsini bitirmiş, həmin il SSRİ 
Elmlər Akademiyasının Ümumi Gene-
tika İnstitutunun aspiranturasına daxil 
olmuşdur. 1983-cü ildə AMEA-nın 
müxbir üzv, 1989-cu ildə isə həqiqi 

üzvü seçilmişdir. Müxtəlif illərdə 
AMEA-nın Botanika İnstitutunda 
direktor, AMEA-nın vitse-prezidenti, 
Genetika və Seleksiya İnstitutunun 
direktoru, AMEA-nın müşaviri kimi 
vəzifələrdə fəaliyyət göstərmişdir.

Alimin əsərlərində innovativ 
idarəetmə texnologiyalarının tətbiqi 
əsaslı yer tutur.

Ömrün səhifələrini vərəqləyəndə, 
ürəkdə qalmış arzuları incələyəndə 
görürsən ki, ömür düşündüyümüzdən 
də qısadır. Akademik Urxan 
Ələkbərovun yetişdirdiyi övladı 
biologiya üzrə fəlsəfə doktoru, 
tarix üzrə elmlər doktoru, professor, 
200-dən artıq elmi və elmi-kütləvi 
əsərin, o cümlədən 23 kitab və 
kitabçanın müəllifi Fərid Ələkbərli 
tərəfindən yüzə yaxın orta əsr tibb 
əlyazması ilk dəfə olaraq tədqiqata 
cəlb еdilib. Onun ərəb və fars-
dilli abidələrin üzərində apardığı 
tədqiqatlar nəticəsində ilk dəfə 
olaraq bu mənbələrdə təsvir еdilmiş 
724 növ dərman bitkisini müəyyən 
еtmişdir. Araşdırılmalar nəticəsində 
orta əsrlər zamanı Azərbaycanda 
mövcud olmuş "sağlamlığın qo-
runması konsеpsiyası" tədqiq və 
bərpa еdilmişdir. Vatikan arxivlərində 
uzunmüddətli elmi araşdırmalardan 
sonra o, Azərbaycanda ilk orta əsr 
əczaşılıq terminləri lüğətini tərtib 
etmişdır. Professor Fərid Ələkbərlinin 
elmi fəaliyyət yoluna nəzər saldıqda 
nə qədər mühüm, təqdirəlayiq araşdı-
rılmalar apardığının şahidi olursan. 

Akademik Urxan Ələkbərov 
gənclərin qayğı və problemləri ilə 
daim maraqlanır. Ömrünü təhsil, maa-
rif yolunda şam kimi əridən akade-
mik Urxan Ələkbərovun müstəsna 
xidmətləri sayəsində Azərbaycan 
Respublikasının Prezidenti yanında 
Dövlət İdarəçilik Akademiyası Avro-
panın qabaqcıl təhsil ocaqlarından 
birinə çevrilmişdir. “Mən sizinləyəm, 
mən sizi həmişə dəstəkləmişəm. 
Bu gün də dəstəkləyirəm və 
gələcəkdə də dəstəkləyəcəyəm” 
– möhtərəm prezidentimiz İlham 

Əliyev cənablarının bu çağırışından, 
gəncliyə olan böyük inamından və 
sevgisindən ilham alaraq akademik 
Urxan Ələkbərov həmişə gəncliyin 
yanındadır. 

Şair demişdir:

Yalnız başqasını düşünən zaman,
Qalxır insanlığın fövqünə insan. 

Istedadlı gəncliyə diqqət, qay-
ğı göstərən, onlara geniş meydan 
verən Urxan müəllim Azərbaycan 
Respublikasının Prezidenti yanında 
Dövlət İdarəçilik Akademiyasında 
demokratik bir ab-hava, sağlam 
mühit yaratmışdır. Mən ilk dəfə birinci 
yerin qalibi olduğum Doktorantlar və 
gənc tədqiqatçıların XVII Respublika 
elmi konfransı zamanı, 2012-ci ildə 
böyük alimlə tanış oldum və onun nə 
qədər dərin intiusiyaya, müşahidə 
qabiliyyətinə malik olduğunu gördüm. 

Daha sonralar 2020-ci ildə 
möhtərəm prezidentimiz İlham 
Əliyev cənablarının siyasi kur-
sunun tədqiqatına həsr olunmuş 
“Azərbaycan Respublikasının milli 
inkişaf sistemi: İlham Əliyevin siyasi 
strategiyası kontekstində” disser-
tasiya işimin müdafiəsi ilə bağlı 
Azərbaycan Respublikasının Pre-
zidenti yanında Dövlət İdarəçilik 
Akademiyasında Urxan Ələkbərovun 
sadəliyinin, səmimiliyinin, ürək geniş-
liyininin, xeyirxahlığının şahidi oldum. 
Bütün bunlar Dövlət İdarəçilik Akade-
miyasını mənim və hər bir istedadlı 
gəncin isti evinə, ocağına çevirmişdir. 

Həyatda insana əməlinə görə 
qiymət verirlər və bu həyatda qa-
lan da elə yaxşılar və yaxşı əməllər 
olur. Məhz şərəfli ömür yolu keçərək 
böyük alim və tədqiqatçı olan Urxan 
Ələkbərov haqqında düşünəndə 
hansı kitabdasa oxuduğum bu sözlər 
yadıma düşür: “Xeyirxahı, güclünü, 
yaxşını hardasa uzaqlarda axtarma-
yın. O, sizin yanınızdadır”. Görkəmli 
elm xadimi Urxan Ələkbərovun elm 
və inkişafın planlaşdırılması və idarə 
edilməsinə aid konsepsiya və ideyala-

rı dünyada tanınır və dəstəklənir. Ona 
istinadlar və ondan sitatlar bir çox 
beynəlxalq mənbələrdə, o cümlədən 
"Beynəlxalq lider və seçilmişlərin 
deyimləri" bölmələrində dərc edilir. 
Bu mənbələrdə Urxan Ələkbərov 
"Azərbaycan genetiki və inkişaf 
üzrə ekspert" kimi təqdim edilir. 
Biomüxtəlifliyin mühafizəsi və genetik 
sistemlərin davamlılığını artırmaq və 
bu məqsədlə antimutagen, antikart-
sinogen, geroprotectiv vasitələrin 
aşkar olunması, istifadəsi sahəsində 
yeni elmi konsepsiyalar və digər 
tədqiqatlar bu böyük alimin əsas elmi 
nailiyyətlərinə daxildir. Akademik 
davamlı inkişafın məqsədi olan ekoloji 
sivilizasiya konsepsiyasının, geno-
fondun mühafizəsi, davamlı və biliyə 
əsaslanan inkişaf, ekoloji sivilizasiya-
nın planlaşdırılması, idarə edilməsi 
və qiymətləndirilməsi istiqamətində 
konsepsiyaların müəllifidir.

Urxan Ələkbərov dünyada orta 
və ali məktəblər üçün davamlı insan 
inkişafı və ekoloji sivilizasiyanın 
idarə edilməsinə dair ilk dərsliklərin 
müəllifidir. 

Akademik Urxan Ələkbərov BMT-
də koordinator (əlaqələndirici), insan 
inkişafı üzrə müvəkkil, məsləhətçi, 
təlimçi, Avropa Yenidənqurma və 
İnkişaf Bankı, YUNESKO-nun "İnsan 
və Biosfer" Proqramı üzrə Beynəlxalq 
Koordinasiya Şurasının üzvü, Ameri-
ka Sağlamlıq Fondunun koordinatoru, 
Ətraf Mühitin Sağlamlığı Beynəlxalq 
Proqramının Rəhbər Komitəsinin 
üzvü, Dünya Səhiyyə Təşkilatının 
Kimya Təhlükəsizliyi Proqramının, 
qrup rəhbəri, Beynəlxalq Həyat 
İnstitutunun və digər xarici ölkələrin 
elmi qurumlarında və Azərbaycan, 
ABŞ, Birləşmiş Krallıq, Niderland, 
Turkiyə, Rusiya və Gürcüstanda dərc 
olunan elmi jurnallar və məcmuələrin 
redaksiya heyətlərinin üzvü olmuş-
dur. Azərbaycan Respublikasının 
Prezidenti yanında Bilik Fondu-
nun Himayəçilik Şurasının üzvü, 
Azərbaycan Respublikasının Dövlət 
Qulluğunu İdarəetmə Şurasının üzvü, 
YUNESKO-nun Azərbaycan Milli 
Komitəsinin sədridir.

AMEA-nın həqiqi üzvü Urxan 
Ələkbərovun Türkiyə, Böyük Bri-
taniya, Norveç, Sloveniya, Rusiya, 
Fransa, Yaponiya, Koreya, İtaliya, Yu-
nanıstan, Almaniya və digər ölkələrdə 
elmi məruzələrlə çıxış etmişdir. 

Akademik Urxan Ələkbərovu 
doğum günü münasibətilə təbrik edir, 
Azərbaycan elminin inkişafı yolunda 
yeni-yeni uğurlar arzu edirik. 

Günel MƏLIKLI, 
AMEA-nın Fəlsəfə və Sosiologiya 

İnstitutunun şöbə müdiri, siyasi 
elmlər üzrə fəlsəfə doktoru, 

dosent 

Dünyada bütün adları, titulları, mükafatları qazanmaq 
olar. Ancaq şərəfli müəllim adını qazanmaq, onu qorumaq 
üçün böyük zəhmət gərəkdir. Azərbaycan Respublikasının 
Prezidenti yanında Dövlət İdarəçilik Akademiyasının rekto-
ru, akademik Urxan Ələkbərov respublikamızda elmin inki-
şafında böyük xidmətlərə malik görkəmli şəxsiyyət olmaqla 
bərabər, həyat fəlsəfəsi, təmizliyi, saflığı, böyük Vətən sev-
gisi ilə biz gənclər üçün kamillik məktəbidir. Jan de Lab-
rüyerin dediyi kimi həyat əvvəldən axıradək öyrənməkdir. 
Akademik Urxan Ələkbərovun gördüyü təqdirəlayiq böyük 
işlərdən gələcək nəsillərin öyrənə biləcəyi çox şeylər var. 
Bir gənc olaraq akademik Urxan Ələkbərov kimi böyük 
alim haqqında yazı yazmağı və bu şərəfli işi böyük sevgi ilə 
yerinə yetirməyi özümə borc bildim. 

Sosial islahatlar 
ilin ilk rübündə də 
irəliləyişlərə imkan verib

Qeyd olunub ki, illik maliyyə dəyəri 2,1 
milyard manatdan çox olan bu yeni islahat 
paketi 3,4 milyon insanın rifahına dəstək 
olub. Həm əməkhaqlarında, həm də sosial 
təminat növləri üzrə ödənişlərdə yeni artımlar 
edilib.

Bu ilin ilk rübündə DOST Agentliyi 
Beynəlxalq Pensiya və Sosial Fondlar 
Assosiasiyasının fəxri fərmanına layiq 
görülüb. Bu günlərdə isə Avropa Sosial 
Şəbəkəsinin Avropa Sosial Xidmətlər 
Mükafatını qazanıb. Dövlət Sosial Müdafiə 
Fondu da Böyük Britaniyada keçirilən 
“Dövlət sektorunda transformasiyaya 
görə beynəlxalq mükafat” müsabiqəsinin 
“2022-ci ilin Beynəlxalq Dövlət Qurumu” 
ali mükafatına layiq görülüb. Bütün bunlar 
Prezident İlham Əliyevin tapşırıqları əsasında 
sosial sahədə ölkəmizdə aparılan islahatların 
uğurlarının beynəlxalq səviyyədə də yüksək 
dəyərləndirildiyini bir daha təsdiq edir.

Azərbaycan minimum pensiyanın 
nominal və alıcılıq qabiliyyəti indeksinə görə 
MDB-də birinci sıraya yüksəlib. Sosial – 
iqtisadi islahatlar, məşğulluq imkanlarının 
və əməkhaqlarının mütəmadi artımı, əmək 
münasibətlərində leqallaşmanın genişlənməsi 
nəticəsində sosial sığorta daxilolmalarında 
son üç ayda da artım baş verib. Bu artım 152 
milyon manat və ya 17 faiz təşkil edib. Sosial 
ödənişlərin hər ay vaxtlı – vaxtında həyata 
keçirilməsi təmin edilib. Artım dinamikası 
ünvanlı sosial yardımları da əhatə edib. 
Ünvanlı yardımın hər ailəyə düşən orta aylıq 
məbləği 21 faiz artaraq 300 manata çatıb.

Dövlət Məşğulluq Agentliyi tərəfindən 
bu ilin birinci rübündə 4 mindən çox şəxs 

özünüməşğulluq proqramına, 4,7 mindən 
çox şəxs peşə hazırlığı və peşəyönümlü 
məsləhət tədbirlərinə cəlb edilib. 11  
mindən çox şəxs münasib işlə təmin edilib. 
DOST mərkəzlərində 155 mindən çox və 
ümumilikdə fəaliyyət dövründə 806 mindən 
çox vətəndaşa xidmət göstərilib. Şəhid 
ailələrinə və müharibə əlillərinə bu ilin ilk 
rübündə daha 200 mənzil, postmüharibə 
dövründə 3200, ümumilikdə cəmi 12500-dən 
çox mənzil və ya fərdi ev verilib. Bu il 1500 
şəhid ailəsi və müharibə əlili mənzil və fərdi 
evlə təmin ediləcək.

Qeyd edək ki, nazirlik sistemində 
idarəetmə və əhaliyə xidmətlərin 
təkmilləşdirlməsi, bu xidmətlərin şəffaf 
və operativ, vətəndaş məmnunluğuna 
uyğun təşkili məqsədilə İSO beynəlxalq 
standartların tətbiqi istiqamətində də 
önəmli addımlar atılır. Dövlət başçısı 
tərəfindən təsdiq edilmiş “Korrupsiyaya 
qarşı mübarizənin gücləndirilməsinə dair 
2022─2026-cı illər üçün Milli Fəaliyyət 
Planı” üzrə Tədbirlər Planında da dövlət 
orqanlarının (qurumlarının) fəaliyyətində 
korrupsiya risklərinin müəyyən edilməsi, 
təhlili və qarşısının alınması, eləcə də 
İSO 37001 “Antikorrupsiya idarəetmə 
sistemləri” beynəlxalq standartının tətbiqi 
kimi istiqamətlər əksini tapıb. Beynəlxalq 
standartların tətbiqi istiqamətində uğurlu 
nəticə kimi, ötən il və cari ilin birinci rübü 
ərzində nazirliyin fəaliyyət sahələri üzrə 12 

İSO beynəlxalq sertifikatı əldə edilib. Belə 
ki, Dövlət Sosial Müdafiə Fonduna ötən il 
“Keyfiyyət menecmenti: Müştəri –vətəndaş 
məmnuniyyəti. Təşkilatlarda şikayətlərin 
idarə edilməsi haqqında təlimat”, “Sosial 
məsuliyyət haqqında təlimat”, “Keyfiyyəti 
idarəetmə sistemləri” və “Antikorrupsiya 
idarəetmə sistemləri” sertifikatları təqdim 
edilib. DOST Agentliyinə isə bu ilin ilk 
rübündə “Keyfiyyəti idarəetmə sistemləri”, 
“Keyfiyyət menecmenti: Müştəri – vətəndaş 
məmnuniyyəti. Təşkilatlarda şikayətlərin 
idarə edilməsi haqqında təlimat”, “Sosial 
məsuliyyət haqqında təlimat”, “Antikorrupsiya 
idarəetmə sistemləri” sertifikatları təqdim 
olunub. Dövlət Əmək Müfəttişliyi Xidmətinə 
ötən il “Antikorrupsiya idarəetmə sistemləri”, 

Dövlət Məşğulluq Agentliyinin Bakı Peşə 
Hazırlığı Mərkəzinə isə bu ilin ilk rübündə 
“Keyfiyyəti idarəetmə sistemləri”, “Ətraf 
mühitin idarə olunması və qorunması 
sistemləri”, “Peşə sağlamlığı və təhlükəsizliyi 
üzrə idarəetmə sistemləri” beynəlxalq 
sertifikatları verilib.

Onu da vurğulayaq ki, fəaliyyət 
sahələrinin həmin standartların tələblərinə 
uyğunlaşdırılması məqsədilə ilkin olaraq 
əməkdaşlar üçün təlimlər keçirilib, idarəetmə 
sistemlərinin təkmil və şəffaf şəkildə 
qurularaq bu tələblərə uyğunlaşdırılması, 
sertifikatlaşdırma prosesi təmin olunub. 
Yekun olaraq qiymətləndirmələr aparılıb və 
nəticə müsbət dəyərləndirilərək sertifikatlar 
təqdim olunub.

Azərbaycan Prezidentinin 2022-ci il 
11 aprel tarixli fərmanı ilə təsdiq edilmiş 
Qaydaya əsasən ƏƏSMN tərəfindən 
mənzillərin satışını təşkil etmək məqsədilə 
elektron portal hazırlanır. Hazırlanan portal 
bir neçə moduldan ibarət olacaq. Mənzil 
almaq istəyən hüquqi və fiziki şəxslərin satış 
portalına real vaxt rejimində Vahid Giriş 
Sistemindən –  “ASAN Login” üzərindən giriş 
imkanı olacaq. Portalda onların qeydiyyatı 
aparılmaqla, hər biri üçün elektron kabinetlər 
yaradılacaq, mənzillərin satışı ilə bağlı 
bildirişlər yerləşdiriləcək. Portalda satılan 
mənzillərlə bağlı məlumatlar (ünvanı, binanın 
mərtəbə sayı, mənzilin yerləşdiyi mərtəbə, 
mənzilin nömrəsi, sahəsi, otaqlarının sayı, 
təmir vəziyyəti və s.) yerləşdiriləcək. Fiziki və 
hüququ şəxslər mənzil satışına dair elanla 
portal üzərindən məlumatlandırılacaq.

Qeyd edək ki, satışı nəzərdə tutulan 
həmin mənzillər Qaçqınların və Məcburi 
Köçkünlərin İşləri üzrə Dövlət Komitəsinin 
sifarişi ilə Bakının Ramana, Ümid, Хocəsən 
qəsəbələrində, Abşeron, Lənkəran və 
Samux rayonlarında inşa edilmiş çoxmənzilli 
binalardakı, həmçinin Bakının Kürdəxanı 
qəsəbəsində və Abşeron rayonunda inşası 
davam etdirilən çoxmənzilli binalardakı 
istifadə edilməyən mənzillərdir. Dövlət 
başçısının tapşırığına əsasən, həmin 
mənzillərin satışından əldə olunan vəsait 
digər bölgələr üzrə şəhid ailələri və müharibə 
əlillərinin mənzil və fərdi evlə təminatına 
yönəldiləcək.

İslahatlardan danışarkən sosial təminat 
sisteminin mühüm komponenti olan 
pensiyaların məbləğində 2022-ci ildə də 
artımın davam etdiyini deməliyik. Belə ki, 
bu ilin yanvar – mart aylarında pensiyaların 
orta aylıq məbləği daha 9,4 faiz artaraq 1 
aprel tarixinə 363 manata, o cümlədən yaşa 
görə pensiyaların orta aylıq məbləği 9,1 
faiz artaraq 394 manata çatıb. Ümumilikdə, 
həyata keçirilən ardıcıl sosial islahat paketləri 
pensiyalarda ciddi artıma imkan verib.  
Son  üç ildə minimum pensiya 2,2 dəfə 
artıb. 2018-ci ildən ötən dövrdə orta aylıq 
pensiyada 75 faiz, o cümlədən yaşa görə orta 
aylıq pensiyada 70 faiz artım baş verib.

 Zərifə BƏŞİRQIZI,  
“Xalq qəzeti”

Prezident İlham Əliyevin tapşırıqlarına uyğun olaraq ölkəmizdə son illər 
geniş miqyas alan, konkret nəticələrə yönələn sosial islahatlar, həmin islahat-
lardan irəli gələn müsbət trendlər bu ilin ilk rübündə də davam edib.  Mü-
hüm nailiyyətlərdən biri də sosial islahatların beynəlxalq səviyyədə yüksək 
dəyərləndirilməsi olub. Əmək və Əhalinin Sosial Müdafiəsi naziri Sahil Ba-
bayev nazirlikdə cari ilin birinci rübünün yekunlarına dair keçirilən kollegiya 
iclasında çıxış edərkən bu barədə ətraflı məlumat verib. Bildirib ki, Prezident 
İlham Əliyevin sədrliyi ilə 2022-ci ilin birinci rübünün yekunlarına həsr olunan 
müşavirədə dövlət başçısının qeyd etdiyi kimi, “Bu ilin üç ayında ölkəmiz 
bütün sahələrdə uğurla inkişaf edib. Biz bu üç ayın yekunlarını keçən il əldə 
edilmiş uğurların davamı kimi qiymətləndirməliyik”. Ölkə Prezidentinin so-
sial sahəyə, həssas əhali qruplarına xüsusi qayğısı, imzaladığı fərman və 
sərəncamlar nəticəsində 2022-ci ilin əvvəlindən Azərbaycanda yeni ciddi sosi-
al irəliləyişlərə imkan verən növbəti islahatlar həyata keçirilib.  

Koronavirusla bağlı qlobal sammit keçiriləcək
Ağ Evin bəyanatında deyilir: 

“Sammit COVID – 19 pandemiyasının 
ağır mərhələsinə son qoymaq və 
gələcək sağlamlıq təhdidlərinə 
hazırlaşmaq üçün kollektiv səylərimizi 
ikiqat artıracaq. Bu sammit ABŞ 
tərəfindən 22 sentyabr 2021-ci ildə 
çağırılan ilk Qlobal COVID –19 
sammitindən sonra keçirilən 2-ci 
toplantıdır. 12 may sammitindən 
əvvəl biz dünya liderlərini, vətəndaş 
cəmiyyəti üzvlərini, qeyri – hökumət 
təşkilatlarını, xeyriyyəçiləri və özəl 
sektoru yeni öhdəliklər götürməyə 
və dünyada vaksinasiyanı 
sürətləndirməyə, hər kəs üçün 
hər yerdə daha yaxşı sağlamlıq 
təhlükəsizliyi yaratmaq üçün yollar 
təqdim etməyə çağırırıq”.

Koronavirusun onlayn 
statistikasında qeyd olunur ki, 
dünyada 504 milyon 793 min 793 
nəfərdə koronavirus aşkarlanıb. 
Virusdan 6 milyon 223 min 79 xəstə 
ölüb, 455 milyon 754 min 824 nəfər 
sağalıb. Virusa yoluxma sayına görə, 
ilk beşlikdə olan dövlətlər ABŞ (82 
milyon 316 min 348 nəfər), Hindistan 
(43 milyon 44 min 280 nəfər), 
Braziliya (30 milyon 252 min 618 
nəfər), Fransa (27 milyon 771 min 24 
nəfər) və Almaniyadır (23 milyon 438 
min 293 nəfər). Sərhəd qonşularımız 
arasında Rusiyada 18 milyon 74 
min 717, Türkiyədə 14 milyon 994 
min 937, İranda 7 milyon 206 min 
959, Gürcüstanda 1 milyon 653 min 
44, Ermənistanda isə 422 min 762 
nəfərdə koronavirus aşkar edilib.

  Ümumdünya Səhiyyə 
Təşkilatının (ÜST) baş direktoru 
Tedros Adhanom Gebreyesus bəyan 
edib ki, COVID – 19 pandemiyasının 
başa çatmasına hələ çox var, 
infeksiyanın ötürülmə səviyyəsi 
yüksək olaraq qalmaqdadır, 
peyvəndlənmə əhatəsi isə əksər 
ölkələrdə aşağıdır. ÜST–nın COVID 
– 19 –la bağlı fövqəladə vəziyyətə 

dair iclasında baş direktor qeyd edib 
ki, dünyada ölüm hallarının sayının 
azalması meyilinə (ötən həftə ölüm 
halları barədə məlumatların sayı iki 
il ərzində ən aşağı göstərici olub) 
baxmayaraq, pandemiyanın sonu 
hələ çox uzaqdadır. Gebreyesus 
deyib: “Koronavirusun ötürülməsi 
çox yüksək olaraq qalmaqdadır, 
peyvəndlənmə əhatəsi isə ölkələrin 
əksəriyyətində çox aşağıdır”. Onun 
sözlərinə görə, pandemiya ilə bağlı 
məhdudiyyətlərin yumşaldılması 
infeksiyanın genişlənməsinə imkan 
verir ki, bu da yeni ştamların yaranma 
riskini gücləndirir.

ÜST rəhbəri pandemiyanın 
indiki mərhələsində olduqca 
mühüm əhəmiyyət kəsb edən üç 
amilə diqqəti çəkib. O, birinci amil 
kimi əhalinin sosial izolyasiyadan, 

məktəblərin bağlanmasından və 
iş yerləri ilə bağlı nizamsızlıqdan 
yorulmasını göstərib. İkinci amildən 
danışarkən baş direktor xatırladıb 
ki, bu, birinci peyvəndlənmədən və 
ya koronavirusa yoluxmadan sonra 
immunitetin davamlı olmasının 
naməlum qalmasıdır. Gebreyesus 
üçüncü amilin virusun necə təkamül 
edəcəyini qabaqcadan müəyyən edə 
bilməməyimizdən ibarət olduğunu 
izah edib. Bununla belə, peyvənd 
olunmayan səhiyyə işçiləri və digər 
risk qruplarından olan şəxslərin 
sayının çoxluğu baş direktorda əsas 
narahatlıq yaradır. “Risk qrupunun 
böyük hissəsinin vaksinlənməyə 
bərabər əlçatanlığı insanların 
həyatının xilası üçün əlimizdə olan 
ən güclü alətdir”, – deyə ÜST rəhbəri 
vurğulayıb. O xatırladıb ki, yüksək 

gəlirə sahib ölkələrin vətəndaşları 
artıq dördüncü dəfə peyvəndləndiyi 
halda, planetimizin sakinlərinin 
üçdəbiri vaksinin birinci dozasını belə 
almayıblar. Afrikada isə əhalinin 83 
faizi peyvəndlənməyib. 

Onu da qeyd edək ki, Çində 
“Omicron” ştammının yayılması 
ilə əlaqədar 2020-ci ilin birinci 
yarısından bəri ilk dəfə rekord 
yoluxmalar qeydə alınır. Bu səbəbdən 
qapanma ilə yanaşı, ölkənin 
maliyyə mərkəzinə hərbçilər və 
minlərlə tibb işçisi göndərilib. Sərt 
qaydalarla əlaqədar Şanxay əhalisi 
etiraz aksiyaları keçirib. Şanxay 
hökuməti mart ayında qapanma 
başlayandan bəri koronavirusdan 
ölənlər barədə ilk rəsmi açıqlamasını 
verib. Lokdaundan bəri Şanxayda 
koronavirusdan üç nəfər ölüb. 
Bununla da Çində pandemiyanın 
başlanmasından bəri ölənlərin ümumi 
sayı 4641–ə çatıb. Şəhər səhiyyə 
komissiyasının açıqlamasında deyilib 
ki, ölənlər 89 – 91 yaş arasında və 
səhhətində yanaşı problemləri olan 
insanlardır.

Azərbaycanda koronavirus 
infeksiyasına aprelin 21–də 33 
yoluxma faktı qeydə alınıb, 19 nəfər 
müalicə olunaraq sağalıb. Operativ 
qərargahdan verilən məlumata görə, 
analiz nümunələri müsbət çıxan 1 
nəfər vəfat edib.Aprelin 22-dək ölkədə 
ümumilikdə 792 min 445 nəfərin 
koronavirus infeksiyasına yoluxması 
faktı müəyyən edilib, onlardan 782 
min 603 nəfər müalicə olunaraq 
sağalıb, 9 min 707 nəfər vəfat edib. 
Aktiv xəstə sayı 135 nəfərdir. Amma 
elə günlər olub ki,virusa cəmi 3 nəfər 
yoluxub, ölən isə olmayıb. Onu da 
qeyd edək ki, mayın 1-dən etibarən 
tibbi maskalardan istifadə tələbi ləğv 
edilir.

Zərifə BƏŞİRQIZI,  
“Xalq qəzeti” 

Ağ Evin mətbuat xidməti məlumat yayıb ki, COVID – 19–la 
bağlı qlobal sammit keçiriləcək. İlk sammitə sədrlik edən ABŞ, 
Karib Ölkələri Birliyinə sədrlik edən Beliz, G7–yə sədrlik edən 
Almaniya, G20–yə sədrlik edən İndoneziya və Afrika Birliyinə 
sədrlik edən Seneqal COVID – 19-la bağlı qlobal sammitin 
keçirilməsi barədə razılıq əldə ediblər. Bildirilib ki, qlobal sammit 
mayın 12–də virtual formatda keçiriləcək.

